
.. ಶ್ರೀಗಣೇಶಾಯ ನಮಃ ..
ಬ್ರಹ್ಮಗಣಾಊಚುಃ .
ನಮಸ್ತೇ ಶಕ್ತಿರೂಪಾಯೈ ಸರ್ವೇಷಾಂ ಚ ಕ್ರಿಯಾತ್ಮನೇ .

ಸರ್ವಸತ್ತಾಪ್ರದಾತ್ರ್ಯೈ ತೇ ಜಗದಂಬ ನಮೋಽಸ್ತು ತೇ .. 41..

ಅಪಾರಾಯೈ ಚ ಸರ್ವೇಭ್ಯಃ ಸರ್ವದಾಯೈ ನಮೋ ನಮಃ .
ಭಕ್ತ್ಯಾ ಸ್ವಾಧೀನರೂಪಾಯೈ ಮಹಾಮಾಯೇ ನಮೋಽಸ್ತು ತೇ .. 42..

ಸದಾ ಸ್ವಾನಂದಸಂಸ್ಥಾಯೈ ಜಗದ್ಬ್ರಹ್ಮಪ್ರಚಾಲಿಕೇ .

ನಾನಾಭೇದಧರಾಯೈ ತೇ ವಿಘ್ನೇಶಾಯೈ ನಮೋ ನಮಃ .. 43..
ಅಮೇಯಾಯೈ ನಮಸ್ತುಭ್ಯಂ ಭಕ್ತಸಂರಕ್ಷರೂಪಿಣಿ .

ಕರ್ತ್ರ್ಯೈ ಪಾತ್ರ್ಯೈ ಚ ಸಂಹರ್ತ್ರ್ಯೈ ಗಣೇಶಾಯೈ ನಮೋ ನಮಃ .. 44..
ಸಮುತ್ಪನ್ನಂ ತ್ವದುದರಾತ್ ಜಗದ್ಬ್ರಹ್ಮ ನ ಸಂಶಯಃ .
ತದೇವ ಸೃಷ್ಟಿರೂಪಂ ತ ಉದರಂ ತೇ ನಮೋ ನಮಃ .. 45..
ಸ್ತನಪಾನೇನ ದೇವೇಶಿ ಪೋಷಣಂ ಕುರುಷೇ ಸದಾ .

ಸ್ಥಿತಿರೂಪಂ ತದೇವಾಂಗೇ ಸ್ತನೌ ತೇ ವೈ ನಮೋ ನಮಃ .. 46..
ಅಂತೇ ಪ್ರಲಯಕಾಲಜ್ಞೇ ತ್ವಯಾ ಗ್ರಸ್ತಂ ಮುಖೇನ ಚ .

ಸಂಹಾರಕಂ ತದೇವಾಂಗೇ ಮುಖಂ ತೇ ವೈ ನಮೋ ನಮಃ .. 47..
ಮನೋವಾಣೀವಿಹೀನಾ ತ್ವಂ ಭಕ್ತವತ್ಸಲಭಾವತಃ .
ಸ್ವಯಂ ದೇಹಧರಾ ಜಾತಾ ಭಕ್ತೇಶಾಯೈ ನಮೋ ನಮಃ .. 48..
ಕಿಂ ಸ್ತುಮಸ್ತ್ವಾಂ ಮಹಾಮಾಯೇ ಶಕ್ತಿನಾಮಧರೇ ಪರೇ .

ಸರ್ವತ್ರ ಶಕ್ತಭಾವೇಷು ಸಂಸ್ಥಿತಾಯೈ ನಮೋ ನಮಃ .. 49..
ವೇದಾನಾಂಯೋಗಿನಾಂ ಚೈವ ಶಕ್ತತ್ವಂ ತತ್ತ್ವದೀಯಕಂ .

ತ್ವಾಂ ಸ್ತೋತುಂ ಕಃ ಸಮರ್ಥಃ ಸ್ಯಾದತಸ್ತೇ ಪ್ರಣಮಾಮಹೇ .. 50..

ಇತಿ ಸ್ತುತಾ ಜಗನ್ಮಾತಾ ಬ್ರಹ್ಮಣಾಂ ಜನನೀ ಪ್ರಭೋ .

ಪ್ರಸನ್ನಾ ತಾನುವಾಚಾಽಥ ಭಕ್ತಿಭಾವೇನ ತೋಷಿತಾ .. 51..

(ಫಲಶ್ರುತಿಃ)
ಶಕ್ತಿರುವಾಚ .

1

ವರಾನ್ ಬ್ರಹ್ಮಾಣಿ ವೃಣುತ ಯೇಷಾಂ ಯೇ ಮನಸೀಪ್ಸಿತಾಃ .
ದಾಸ್ಯಾಮಿ ತಪಸಾ ತುಷ್ಟಾ ಭಕ್ತ್ಯಾ ಸ್ತೋತ್ರೇಣ ಸರ್ವಪಾಃ .. 52..
ಭವತ್ಕೃತಂ ಮದೀಯಂಯತ್ ಸ್ತೋತ್ರಂ ಸರ್ವಾರ್ಥದಂ ಭವೇತ್ .

ಭಕ್ತಿಪ್ರದಂ ಮಹಾಭಾಗಾಃ ಸರ್ವಸಾಮರ್ಥ್ಯದಾಯಕಂ .. 53..

ಯದ್ಯದಿಚ್ಛತಿ ತತ್ತದ್ವೈ ದಾಸ್ಯಾಮಿ ಸ್ತೋತ್ರಪಾಠತಃ .
ಭುಕ್ತಿಮುಕ್ತಿಪ್ರದಂ ಪೂರ್ಣಂ ಭವಿಷ್ಯತಿ ನ ಸಂಶಯಃ .. 54..
ಇತಿ ಬ್ರಹ್ಮಗಣಾಕೃತಾ ಶಕ್ತಿಸ್ತುತಿಃ ಸಂಪೂರ್ಣಾ ..

- ..ಮುದ್ಗಲಪುರಾಣಂ ಪಂಚಮಃ ಖಂಡಃ .ಅಧ್ಯಾಯಃ 12 . 5.12. 41-54..

- .. mudgalapurANaM pa nchamaH khaNDaH . adhyAyaH 12 . 5.12. 41-54..

